
ABSTRAK 

 

Kajian ini dijalankan bertujuan membina model kompetensi guru sains sekolah 

menengah di Perak. Pendekatan kuantitatif dengan reka bentuk kajian tinjauan 

digunakan dalam kajian ini. Sampel kajian terdiri daripada 415 orang guru sains sekolah 

menengah kebangsaan di seluruh Perak. Empat instrumen diadaptasi dan digunakan 

untuk mengumpul data kajian iaitu Standard Guru Malaysia, Effective Professional 

Development For Teachers, Perceived Organizational Support dan Teacher Efficacy. 

Data dianalisis dengan menggunakan analisis deskriptif dan inferensi. Statistik 

deskriptif menjelaskan demografi dan tahap kompetensi guru sains. Manakala statistik 

inferensi menggunakan analisis multivariat iaitu Permodelan Persamaan Berstruktur. 

Dapatan kajian menunjukkan bahawa pembangunan profesional, sokongan organisasi 

dan efikasi guru adalah merupakan faktor yang membentuk model kompetensi guru 

sains. Kajian juga mendapati kompetensi guru, pembangunan profesional, sokongan 

organisasi dan efikasi guru berada pada tahap tinggi. Pembangunan profesional, 

sokongan organisasi dan efikasi guru mempunyai kesan yang signifikan terhadap 

kompetensi guru sains. Dapatan kajian juga menunjukkan bahawa efikasi guru adalah 

pengantara yang signifikan terhadap hubungan antara pembangunan profesional dan 

sokongan organisasi terhadap kompetensi guru sains. Kesimpulannya, kajian ini berjaya 

membangunkan model kompetensi guru sains dan ini adalah model pertama dicipta 

sebagai penanda aras kompetensi guru sains di Malaysia. Model  kompetensi guru sains 

ini menyumbang kepada program peningkatan kompetensi guru yang merupakan 

pemangkin kepada pembentukan guru berkualiti. Oleh itu, model ini boleh diaplikasi 

dalam program pembangunan kompetensi guru sains di sekolah dan  memantapkan 

latihan perguruan di institut perguruan bagi memartabatkan profesion keguruan dan 

bidang pendidikan amnya. Implikasinya, model boleh menjadi panduan keberhasilan, 

kesetaraan kualiti, rujukan pelaksanaan dan amalan terbaik dalam sistem pembangunan 

kompetensi guru sains di Malaysia. 

DEVELOPMENT MODEL OF COMPETENCY FOR SECONDARY SCHOOL  

SCIENCE TEACHERS IN PERAK 

 

ABSTRACT 

 

This study is aims to develop the competency model for secondary school science 

teachers in Perak. A quantitative approach with a survey study design was used in this 

study. The sample of this study consisted of 415 secondary school science teachers 

throughout Perak. Four instruments have been adapted and used to collect data namely 

Standard Guru Malaysia, Effective Professional Development For Teachers, Perceived 

Organizational Support and Teacher Efficacy. The data were analyzed by using 

descriptive and inferential analyses. Descriptive statistics describe the demographics 

and competencies of science teachers. While the inference statistics were analyzed 

using multivariate analysis ie Structural Equation Modeling. The findings showed that 

professional development, organizational support and teacher efficacy are factors that 

shape the science teacher competency model. The study also found that teachers' 

competence, professional development, organizational support and teacher efficacy 

were at high levels. Professional development, organizational support and teacher 

efficacy have a significant impact on the competence of science teachers. The findings 

also showed that teacher efficacy is a significant mediator of the relationship between 

professional development and organizational support towards the competence of 

science teachers. In conclusion, this study has successfully developed the science 

teacher competency model and this is the first model that has been created as a 

benchmark for the competence of science teachers in Malaysia. This science teacher 

competency model contributes to the teacher competence improvement program which 

catalyst for the development of quality teachers. Therefore, this model can be applied 

in the science teacher competency development program at the school and strengthens 

teacher training at institute of teaching to uphold the teaching profession and the field 

of general education. The implication of this model can be guide to success, quality 

equality, implementation reference and best practice in science teacher competence 

development system in Malaysia. 

BAB 1  

 

 

 

 

 

PENGENALAN 

 

 

 

 

 

1.1 Pendahuluan 

 

‘Pelan Pembangunan Profesionalisme Berterusan (PPPB) dibangunkan untuk 

memantapkan dan  mengukuhkan ilmu pengetahuan guru  bagi meningkatkan  kualiti  

diri  dan  kompetensi  dalam  profesion  seiring  dengan  aspirasi  negara.’ 

[YAB Menteri Pendidikan Malaysia: Teks Ucapan sempena Hari Guru ke-43, (KPM, 2014c)] 

 

Peranan guru boleh disamaertikan sebagai agen pembangunan negara. Guru 

mempunyai peranan yang besar kerana di bawah jagaannya adalah sekumpulan anak 

muda yang akan diasuh dan dididik supaya menjadi anggota masyarakat yang progesif 



2 

 

 

 

dan berguna. Justeru, fokus guru adalah lebih daripada konsep pengajaran dan 

pembelajaran (PdP). Tugas guru membangunkan pelajar adalah meliputi segala aspek 

dari segi pembangunan mental, fizikal, emosi, sosial dan psikologi. Guru harus 

berperanan untuk mengenal pasti dan membangunkan potensi diri setiap pelajar 

didikannya (KPM, 2001). Peranan yang dimainkan oleh guru ini amat penting dalam 

menentukan corak pembangunan sesebuah negara. 

 

Kualiti guru merupakan faktor paling signifikan dalam menentukan 

keberhasilan pelajar. Cabaran guru dalam dunia internet hari ini adalah berbeza kerana 

pelajar mempunyai akses kepada maklumat di hujung jari, hasil perkembangan pesat 

teknologi maklumat dan komunikasi (Kiper, 2012). Para guru perlu sedar bahawa PdP 

ilmu mesti berlaku secara aktif dengan melibatkan sumbangan pelajar dalam proses 

perkongsian ilmu. Guru bukan lagi berperanan penyampai isi kandungan semata-mata 

tetapi mesti berperanan sebagai pembimbing dan fasilitator yang berkesan (Guzey & 

Roehrig, 2012). Peranan guru mesti selaras dengan aspirasi Falsafah Pendidikan Negara 

yang menekankan pembelajaran berpusatkan pelajar dan peningkatan kemahiran 

berfikir sebagai teras pendekatan pedagogi guru pada masa ini. 

 

Guru seharusnya bertindak sebagai pemangkin untuk pelajar membina daya 

pemikiran yang analitikal, kritis dan kreatif bagi membentuk individu-individu yang 

boleh menyesuaikan diri dengan perubahan-perubahan yang berlaku di sekeliling 

mereka. Oleh yang demikian, penguasaan kemahiran dan pengetahuan yang terkini 

mesti menjadi keutamaan kepada guru bagi menjalankan tugas mereka. Justeru, guru 

harus meningkatkan profesionalisme diri masing-masing. Profesionalisme diri 

merupakan hasil daripada suatu proses pemikiran profesional dan tindakan dalam 

pembelajaran sepanjang hayat. Profesionalisme diri membolehkan guru menyemak 

semula, membaharui dan melanjutkan komitmen mereka sebagai agen perubahan 

terhadap tujuan pendidikan, menguasai dan memperkembangkan secara kritikal dari 

segi pengetahuan, kemahiran serta kecerdasan pelbagai yang diperlukan dalam proses 

PdP (Widodo, 2013). 

 

Walau bagaimanapun, sehingga kini masih banyak lagi yang perlu diambil kira 

mengenai elemen-elemen dan program latihan guru yang terbaik serta mampu untuk 

membangunkan guru supaya mempunyai kompetensi tinggi. Pelbagai program dan 

aktiviti terancang perlu dijalankan untuk memimpin dan merangsang guru bagi proses 

peningkatan kualiti guru. Oleh yang demikian, suatu usaha perlu dirancang secara teliti 

dan bersepadu selaras dengan hasrat Pelan Pembangunan Pendidikan Malaysia (PPPM) 

2013-2025, iaitu untuk melahirkan guru yang berkualiti. 

 

 

1.2 Latar Belakang Kajian 

 

Pendidikan merupakan wadah yang mampu mencorakkan kemajuan dan 

kejayaan bangsa serta negara pada masa hadapan. Kunci kepada kejayaan program 

pendidikan adalah guru yang berkualiti. Peranan guru sebagai agen pelaksana dasar 

pendidikan mestilah jelas dan terarah. Oleh itu, matlamat dan cita-cita tersebut hanya 

boleh diperoleh melalui guru yang mempunyai keupayaan dan kebolehan 

menyampaikan hasrat negara secara maksimum. Guru yang berkualiti secara tidak 

langsung mempunyai kompetensi tinggi mampu merealisasikan keberhasilan mutu 

pendidikan. 

Kecekapan atau kompetensi ialah satu siri pengetahuan berkaitan sikap dan 

kemahiran yang mempengaruhi tugas seseorang, berhubungan dengan prestasi kerja 

dan diukur mengikut piawai tertentu. Model “iceberg” yang diasaskan oleh Mestry dan 

Grobler, 2004 menyatakan bahawa pengetahuan dan kemahiran lebih mudah 

dibangunkan dan dikenal pasti berbanding personaliti yang sukar untuk dikenal pasti. 

Walau bagaimanapun, personaliti merupakan faktor terpenting dalam melahirkan 

individu cemerlang yang memiliki pengetahuan dan kemahiran yang diperlukan. 

Bertitik tolak daripada definisi dan model kompetensi “iceberg”, dapatlah dirumuskan 

bahawa kompetensi guru dalam PdP merupakan gabungan domain pengetahuan, 

kemahiran serta sikap dan personaliti guru dalam melaksanakan amalan pengajaran 

secara berkesan. 

 

Globalisasi dan perubahan kehendak semasa menuntut guru melengkapkan diri 

dengan kemahiran teknologi maklumat dan komunikasi, menangani masalah disiplin 

dan gejala sosial, pengurusan sekolah yang berkesan serta harapan menggunung 

masyarakat (Bourgonje & Tromp, 2011). Justeru, Guru-guru mestilah terdiri dari 

golongan yang tinggi aspirasi perjuangannya dan sentiasa bersedia untuk mengadaptasi 

diri dengan perubahan yang berlaku. Persoalannya, adakah tahap guru Malaysia cukup 

kompeten dalam menangani cabaran-cabaran ini? Adakah perubahan sistem pendidikan 

yang melibatkan dasar dan hala tuju serta kejayaan yang dicapai dalam dunia 

pendidikan mahupun kekurangan yang sering menjadi isu dapat memberikan penunjuk 

kepada tahap kompetensi guru-guru di Malaysia? Paparan di media massa sering kali 

mengutarakan kritikan terhadap kalangan guru yang didapati masih belum mencapai 

tahap kompetensi mendidik pelajar secara berkesan dan kurang memiliki karisma 

sebagai guru moden (NIE, 2012).  

Adakah benar tanggapan masyarakat bahawa kompetensi guru masih di tahap 

rendah dan belum mampu menyaingi perubahan dunia pendidikan moden? Adakah 

benar bahawa kompetensi guru daripada aspek pengetahuan, kemahiran serta sikap dan 

personaliti guru masih belum mencapai tahap yang disasarkan oleh kementerian 

pendidikan Malaysia? Secara realitinya, tidak dinafikan masih ada segelintir guru yang 

masih tidak mencapai kompetensi yang dikehendaki, namun tidak bermakna, semua 

guru boleh diadili sebegitu secara keseluruhannya.   

 

Guru adalah peneraju utama pembentukan anak bangsa untuk menjadi insan 

yang berketrampilan, sihat dari segi jasmani, emosi, rohani dan intelek. Oleh yang 

demikian, guru perlu mempunyai kecenderungan dan minat untuk berkongsi ilmu 

pengetahuan serta rasa tanggungjawab yang tinggi untuk melahirkan insan yang 

berjaya. Ciri-ciri yang dinyatakan perlu diimbangi dengan kecekapan ataupun 

kompetensi guru untuk melaksanakan tugas dan tanggungjawab yang diberikan dengan 

cemerlang. Kualiti PdP guru bukan hanya bergantung terhadap kepakaran guru dalam 

pengetahuan kurikulum semata-mata, malah guru juga sewajarnya mempunyai 

kemahiran pedagogi, kecekapan mengurus, empati serta refleksi terhadap pelajar 

(Carlyon, 2014). 

 

Lanjutan daripada huraian yang telah dinyatakan di atas, terdapat pelbagai 

faktor yang mempengaruhi kompetensi guru. Faktor dominan yang mempengaruhi 

pembentukan kompetensi guru adalah faktor intrinsik dan luaran. Faktor intrinsik 

ataupun yang bersifat dalaman meliputi komitmen dan motivasi kendiri dimiliki oleh 

setiap individu. Faktor luaran pula terdiri daripada kemahiran yang dimiliki, sokongan 

organisasi dan latihan yang diperoleh untuk meningkatkan kecekapannya. Faktor 

intrinsik dan luaran perlu seiring dan mempunyai hubungkait antara satu sama lain 

untuk menyumbang kepada peningkatan kompetensi guru. 

 

Menyedari kepentingan faktor dalaman dan luaran ini, perubahan dasar 

pembangunan guru perlu dilakukan untuk meningkatkan kualiti dan kebolehan guru 

selaras dengan tuntutan masyarakat dan negara. Kajian Pertubuhan Kerjasama 

Ekonomi dan Pembangunan (OECD, 2011) membuktikan bahawa kualiti guru 

merupakan faktor yang paling signifikan dalam menentukan keberhasilan pelajar. Oleh 

itu, untuk mencapai hasrat ini maka guru perlu kompeten dengan tugas yang telah 

diamanahkan kepada mereka seperti mana kata Sufean Hussin (1996), ‘Guru pada 

ketika yang sama adalah pelajar. Oleh yang demikian, guru juga perlu sentiasa belajar 

untuk mempertingkatkan ilmu pengetahuan dan kemahirannya bagi menjadi pendidik 

yang profesional, cekap, berkesan dan humanistik’. 

 

Bertitik tolak daripada perbincangan ini, kajian ini meletakkan faktor dalaman 

iaitu efikasi guru dan faktor luaran iaitu pembangunan profesional dan sokongan 

organisasi sebagai pemangkin kepada kompetensi guru. Kesemua faktor iaitu kesan 

pembangunan profesional, sokongan organisasi dan efikasi ke atas kompetensi guru 

dikaji secara serentak melalui sebuah model struktural yang dibentuk oleh penyelidik. 

Pembinaan model tersebut adalah berpandukan teori-teori dalam bidang pendidikan 

dan kajian-kajian lepas (Fakhra & Mahar, 2014; Goodwin & Kosnik, 2013; Nur, 2013; 

Beltran, Zachariou, Liarakou & Flogaitis, 2013; Dilshad & Dilshat, 2013; Cannon, 

Tenut & Kitchel, 2013; Ahmed & Ahmad, 2014; Aksu, Kasalak & Apaydin, 2014; 

Dixon, Yssel, McConnel & Hardin, 2014; Chinomona & Sandada, 2014; Sadaf, 

Khurram & Habib, 2014; Juraifa & Mafuzah, 2013). 

Kajian terhadap faktor dalaman dan luaran yang mempengaruhi kompetensi 

guru secara serentak memberikan dapatan kajian yang lebih bermakna dengan 

membekalkan gambaran yang luas tentang fenomena berlaku. Dapatan kajian ini 

diharapkan dapat menjelaskan gambaran kompetensi guru daripada yang umum dan 

terpisah kepada situasi yang lebih khusus. Hal ini boleh difahami dengan lebih jelas 

apabila hasil penyelidikan  menggabungkan pelbagai dapatan untuk membentuk satu 

himpunan pengetahuan yang padu dan saling berkait. Model kompetensi guru yang 

dibentuk diharapkan dapat mewakilkan semua faktor-faktor penting dan menunjukkan 

bagaimana faktor-faktor tersebut mempunyai saling hubung antara satu sama lain. 

 

Kesimpulannya, melalui kajian ini diharapkan agar satu rangka kerja yang 

lengkap dan bersepadu dapat dibentuk untuk melakukan penambahbaikan terhadap 

peningkatan kompetensi guru. Keberhasilan pendidikan melalui pembangunan modal 

insan ditentukan oleh kualiti guru maka fokus kajian ini adalah untuk membangunkan 

model kompetensi guru berdasarkan faktor pembangunan profesional, sokongan 

organisasi dan efikasi guru. 

 

 

1.3 Pernyataan Masalah 

 

Matlamat utama Kementerian Pendidikan Malaysia adalah untuk mewujudkan sistem 

pendidikan yang bertaraf dunia serta menjadikan Malaysia sebagai pusat 

kecemerlangan pendidikan di rantau ini. Pelbagai dasar dan hala tuju pendidikan 

diperkenalkan bagi memastikan hasrat tersebut boleh dicapai. Sehubungan itu, para 

guru merupakan barisan hadapan yang bertindak sebagai penggerak utama kepada misi 

tersebut. Oleh yang demikian, guru yang berkualiti untuk membentuk generasi akan 

datang bukan lagi satu pilihan sebaliknya satu kemestian. 

 

Bertitik tolak daripada kenyataan di atas, Pelan Pembangunan Pendidikan 

Malaysia 2013-2025 (PPPM) dilancarkan dengan objektif untuk mencapai lima 

keberhasilan pendidikan Malaysia secara keseluruhan iaitu akses, kualiti, ekuiti, 

perpaduan dan kecekapan (KPM, 2012a). Aspek kualiti guru merupakan antara tunggak 

utama keperluan yang ingin dicapai dan sangat diberi perhatian dalam penggubalan 

Pelan Pembangunan Pendidikan Malaysia (PPPM-2013-2025). Guru yang berkualiti 

bukan sahaja mempunyai tahap profesional keguruan yang cemerlang, pengetahuan 

serta kemahiran pedagogi terbaik malah mempunyai keghairahan dan kesungguhan 

yang tinggi dalam memastikan pelajar mampu bersaing untuk berjaya di peringkat alam 

persekolahan serta pekerjaan (Looney, 2011; Berry & Van Driel, 2012). 

 

Profesion keguruan pada abad ke-21 mendedahkan guru kepada pelbagai 

cabaran yang berbentuk tuntutan kerja, intelektual, ideologi baharu dan isu-isu yang 

berkaitan penerimaan masyarakat (Kereluik, Mishra, Fahnoe & Terry, 2013; Guo, 

2014). Cabaran ini menuntut seseorang guru mempunyai tahap ketahanan psikologi 

yang tinggi daripada segi mental dan fizikal. Pelbagai kajian dijalankan untuk 

mengetahui sejauh mana latihan, pengetahuan, sikap dan pengalaman guru mampu 

mendepani cabaran tersebut. Kebelakangan ini, sorotan literatur terhadap kajian-kajian 

bidang sains sosial menunjukkan peningkatan penyelidikan terhadap pengaruh elemen 

psikologi positif seperti sokongan organisasi (Nasurdin & Driscoll, 2012; Sadaf et al., 

2014; Benton & Mcgill, 2012), keseronokan bekerja (Stearns, Banerjee, Mickelson & 

Moller, 2014; Ferguson, Frost & Hall, 2012), efikasi kendiri (Ahmed & Ahmad, 2014; 


